
Татар шигъри әсәрләрендә “язмыш” концептының кулланылыш үзенчәлеге

   Теманың актуальлеге. ХХ гасыр ахырында лингвистлар аңлавынча, тел иясе – ул аерым концептуаль системалар вәкиле. Һәр концептта кешенең дөньяны аңлау дәрәҗәсе, ягъни аның дөнья турында белеме чагыла. Әлеге термин телебезгә гасыр ахырында гына үтеп керә һәм теоретик яктан Ф.Харисов, Р.Җамалетдинов хезмәтләрендә урын ала. Алга таба тел белгечләре тарафыннан аерым сүзләрнең татар әдәби әсәрләрендә концепт буларак кулланылыш үзенчәлеге яктыртыла башлый. Без үз хезмәтебездә татар шигъри әсәрләрендә “язмыш” концептының кулланылу үзенчәлеге белән танышабыз. Язмыш сүзе үзенең килеп чыгышы, кулланылышы ягыннан яшәешне чагылдыра, һәм фәлсәфи яңгыраш ала. Язмыш сүзенең бөтен кеше тормышына кагылышлы булуын исәпкә алып, концептның семантик үзенчәлекләрен ачыклауны бүгенге тел белеме өчен дә актуаль дип уйлыйбыз.
   “Язмыш” концепты – ул милли һәм индивидуаль. Язмыш – безнең мәдәниятта иң борынгы сүзләрнең берсе буларак санала. Дөньяның, яшәешнең һәм кешенең дөньяга карашы үзгәрүгә карамастан, заманнар үзгәрү белән бергә, язмыш сүзе үзенең мәгънәсен саклап кала, димәк, сүз үзе дә, эчтәлеге дә сакланып кала [1:126].

   Теманың өйрәнелү дәрәҗәсе: Лингвистикада концепт термины бер үк вакытта иске дә, яңа да булып санала. С.А.Аскольдов-Алексеевның 1928 елда ук “Концепт һәм сүз” дигән хезмәте басылып чыга. Ләкин ХХ гасырның урталарына кадәр концепт термины фәнни әдәбиятта игътибарга алынмый. ХХ гасырның 80 елларынды инглиз авторларының хезмәтләрен рус теленә тәрҗемә итү нәтиҗәсендә концепт термины рус лингвистикасында кабат искә алына. “Язмыш” концептын анализлауга коллектив монография багышланган. Д.Артюнов редакциясендә “Понятие судьбы в контекстах разных культур” (1994), В.И.Постовалованың “Судьба как ключевое слово культуры и его толкование А.Ф. Лосевым” хезмәтләрендә әлеге концептның фәлсәфи һәм дини аспектлары яктыртыла. А.Я.Гуревич герман һәм борынгы скандинавлар язмышының диалектикасын өйрәнә (1994). В.Г.Гак, язмышка кагылышлы мәкаль һәм афоризмнарны анализлап, концептның төп характеристикасын билгели (1994). З.Х.Бижева “язмыш” концептын адыгий халыклары тормышы картинасы белән чагыштырып карый (2000).

   Төрки телләргә килгәндә, А.Г.Сәгыйтова “Концепт “судьба” в башкирской языковой картине мира” дигән темага 2011 елда кондидатлык диссертациясе яклады. Татар тел белемендә З.А.Мотыйгуллина “Концепт “судьба” в татарском и английском языках” дигән темага 2007 елда кандидатлык диссертациясе яклады, И.Г.Закированың “Мотив “написанной” судьбы в тюркском фольклоре” дигән фәнни хезмәте 2011 елда дөнья күрде. 
   Тикшеренү объекты. Тормыш картинасы буларак, “язмыш” концептын тел берәмлеге ярдәмендә аңлату.
   Тикшеренү предметы. Язмыш концептының татар шигъриятында кулланылу чарасы.
   Хезмәтнең максаты: “Язмыш” концептының мәгънәсен ачыклау, тормышта һәм әдәби әсәрләрдә кулланылыш үзенчәлекләрен билгеләү. 
   Максатны ачыклау өчен түбәндәге бурычлар куелды: лингвистика буенча фәнни хезмәтләрне өйрәнү һәм анализлау; концепт терминын ачыклау; “Язмыш” концептына лингвокультурологик анализ ясау; халык иҗаты әсәрләрендә һәм шагыйрьләр тарафыннан иҗат ителгән шигырьләрдә язмыш концептының кулланылыш үзенчәлекләрен ачыклау.

   Материаль: татар халык мәкаль һәм әйтемнәре, фразеологик берәмлекләр, шагыйрьләр тарафыннан иҗат ителгән шигырьләр.

   Чыганаклар: аңлатмалы, фразеологик, тәрҗемә сүзлекләр, шигъри әсәрләр.

   Тикшеренү методы: эзләнү; өлешчә чагыштырма метод; анализ ясау.

Беренче бүлек

 “Язмыш” концептының мәгънә үзенчәлекләре

   Язмыш сүзе алдан билгеләп куелган, әзер дигәнне аңлата. Әлеге мәгънәне белдерү өчен татар телендә “язган” дигән сүз кулланыла: ходай язган – богом написано; маңгайга язган – сүзгә-сүз: на лбу написано, предначертано; язулы (диал.) обреченный. Әлеге сүзләр барысы да бер үк “язу” нигезенә барып тоташа. Язмыш – кешенең киләчәге, аның тормыш юлы, үзе туганга кадәр үк билгеләнгән гомер юлы. Аллаһы тарафыннан язылган язмышны үзгәртеп тә, юкка чыгарып та булмый [7:240]. Язмыштан качып котылып булмавын, һәр кешенең үз язмышы булуы татар халык мәкаль һәм әйтемнәрендә ачык чагыла: “Берәүгә язган икенчегә булмый”, “Безгә язганны болан күрмәс”.

   Татар халкында һәр кешенең язмышы маңгаена язылган дигән ышану яшәп килә, шуннан чыгып, “Маңгайга язылган язмышны тир белән сыпырып төшереп булмый” дигән әйтем барлыкка килгән. Дини яктан караганда әлеге сүзнең мәгънәсе тагын да тирәнгә үтеп керә. Анда кешенең язмышы тәкъдир тактасына (язмыш тактасына) язылган диелә. Шул ук вакытта кешенең кылган яхшы һәм явыз эшләре язмыш китабына “ләү-хүл-мәхфүз”гә язылып, аның киләчәк язмышы билгеләнүе турында мәгълүмат алабыз. Димәк, Ислам кануннары буенча, кеше күпмедер күләмдә үз язмышын үзе билгели. Чыннан да, кеше Аллаһы Тәгалә билгеләгән юлдан китәме, әллә үзе сайлаган юлдан барамы, монысы һәркемнең үз эше. Шул рәвешле, ислам кешегә мөмкинлек һәм ышаныч бирә [7:26]. Хәзерге татар телендә “язмыш китабы” гыйбарәсе сакланып калган. Алтай халкында язмыш китабы “Ай-Содур” яки “Судур-Бичик” дип атала.

   Язмыш сүзенең синонимнары буларак, тәкъдир, насыйп, күрәчәк, өлеш, ләү-хүл-мәхфүз, кадер, фәләк сүзләре кулланыла [2:205]. Башкорт телендә язмыш сүзенең мәгънәсе  ризыкның бер өлешен, кисәген аңлата торган “өлеш” мәгънәсенә туры килә. Татар һәм башкорт халыкларының ышануынча, кеше туганда аның дөньяда яшәгәндә ашаячак ризыгының өлеше дә бирелә. Кеше үз өлешен ашап бетергәнче яши, өлеше беткәч, дөньядан китеп бара дигән ышану бар. Шуңа күрә, татарлар да, башкортлар да кеше үлгәч: “Ризыгы беткән”, “Ашарын-ашаган, яшәрен яшәгән” дип әйтәләр. Димәк, Аллаһы тарафыннан үзенә бирелгән гомерне яшәгәч, җибәрелгән ризыгын ашагач, кеше дөнья белән хушлаша. Әлеге очракта, шулай ук түбәндәге әйтемнәр, ышанулар да кулланыла: Бәндәне эчәсе суы, ашыйсы ризыгы йөртә; Вакыты җиткәч, ризыгы бетәр. 
   Кешенең язмышы Аллаһы тарафыннан үзе туганчы ук язылып куела дигән ышануга карамастан, халкыбыз аны үзгәртергә дә тели, мәсәлән, бала сау-сәламәт, озын гомерле булсын дип, аңа Тимербай (тимер кебек нык булсын), Таштимер (таш кебек каты, нык булсын), Арыслан (арыслан кебек көчле булсын) исемнәре бирелә.

   Язмыш концептының семантик төзелешенә килгәндә, этимологик сүзлекләрдә, гомумтөрки сүз буларак, аг “яз” (писать) тамырыннан һәм –түш кушымчасыннан торуы күрсәтелә [2:165].

  Татар теленең аңлатмалы сүзлегендә аның түбәндәге мәгънәләре бирелә [9:965]:

1. Дини ышану буенча, Алла тарафыннан алдан ук билгеләнгән күрәчәк; тәкъдир. Язмышка күнү.

2. Өлеш, кисәк. кешенең яшәү рәвешен күрсәткән хәл; тормыш.

3. Нәрсәнеңдер яшәү тарихы, аның барлыгы, киләчәге.

   Шулардан чыгып, халык телендә һәм иҗади әсәрләрдә “бәхетле язмыш”, “ачы язмыш”, “кара язмыш”, авыр язмыш”, “язмыштан узмыш юк”, “ил язмыш”. “халык язмышы” кебек сүзтезмәләр кулланыла.
   “Татарча-русча сүзлек”кә мөрәҗәгать итсәк, түбәндәге мәгънәләр белән очрашабыз: судьба, доля, участь [11:401].  
   Язмыш концептын, лексеманың семантик үсеше ягыннан анализлап, аның ике юнәлешен ачыкладык: теологик (“язмыш” – бөек көч) һәм экзистенциаль (“язмыш” – тормыш юлы).

   Язмыш концептын төрле яклап анализлагач, тагын шундый мәгънәләрен билгеләп үтәбез: 1. Бөек көч. Язмыш – ул кешеләр өстеннән җитәкчелек итә торган бөек көч. Кешенең тормышы Аллаһыдан тора, аның теләкләре үзенә бәйле түгел. Мәсәлән: Алдагыны Алла белә; Алла куша, Алла боера, Алла ни язса, шул була; Тәңре эше – фәрман белән, бәндәнеке – дәрман белән; Юктан бар булган – тәңре белән тиң булган; Бардан юк булган – үлем белән тиң булган.

   Язмышны Аллаһы билгеләгәч, аның белән көрәшүдән мәгънә юк. Мәсәлән: Аш иясе аш ашый, кемгә язган шул ашый. 
   Мәкаль һәм әйтемнәрдә дә тәкъдир лексемасы очрый: Бөек көч кебек, тәкъдир җәзалый, хөкем итә. Мәсәлән: Бәндә елар, тәкъдир көләр; Кеше юаш булса, тәкъдирдән котылмый; Адәм уңса – үзеннән, уңмаса тәкъдиреннән күрер.

2. Язмыш – кешегә Аллаһы тарафыннан бирелгән (яки яшәеш белән кем җитәкчелек итә, шуның тарафыннан: патша, җитәкче, ата-ана) мәгънәсендә. Фразеологик берәмлекләрдә тере булмаган, җанлы булмаган; әйбер; мөлкәт мәгънәсендә кулланыла. Өлешенә тигән көмеше; Хак тәгалә ботаган язмыш төенен ничек сүтәсең.
   Рус тел белемендә язмыш түбәндәге фразеологик мәгънәләргә ия [3:63]:

1. Язмыш – уенчы. Язмыш уены.

2. Язмыш – китап. Үз язмышыңны уку. Язмыш – ул шундый китап, аны уку таланты һәркемгә дә бирелмәгән.

3. Язмыш – җеп. Аларның язмышы үрелгән, чуалган.

4. Язмыш – юл. Язмыш сикәлтәләре, борылмалары.

5. Языш – хуҗа һәм язмыш – кол. Язмыш колы; кеше үз язмышының хуҗасы; язмыштан бирелгән роль.

6. Язмыш – хайван. Язмышны мөгезеннән алу, Язмыш – эт. Кемне ялый, кемне тешли. 

   Язмыш кешеләргә тигез итеп бирелмәгән: берәүләр бәхетле язмышка ия булса, икенчеләре гомерләрен кайгы-хәсрәт белән уздыра. Мәсәлән: Бер кеше бәхете икенчегә булмый; Бәхет – балык түгел, кармак белән тотып булмый; Бәхетленең баласы унбишендә баш булыр, бәхетсезнең баласы утызда да яшь булыр; Бәхетсезне ат өстендә эт талар; Бәхетсезнең зары күп.

   Аллаһы тарафыннан бирелгән язмыш халык иҗаты, ягъни фольклор әсәрләрендә язылган текст мәгънәсендә аңлашыла. Язган, язылган сүзләре  беркадәр язмыш сүзенең синонимы буларак аңлашыла. Кайбер очракта язмыш сүзен тулыландырып, мәгънә төсмере өстәп килә. Мәсәлән: Кемнең нәрсә күрәсе маңгаена язылган. 
   Шуннан чыгып, кайбер мәкаль һәм әйтемнәрнең эчтәлегенә язмышка буйсыну, сабырлык мәгънәләре салынган: Ашыккан ашка пешкән, сабыр иткән морадына җиткән; Барына канәгать бул, югына сабыр ит. 

   Югарыда билгеләп узганча, татар һәм башкорт телләрендә язмыш сүзенә котылгысыз, аның белән көрәшүдән мәгънә юк; язмыш кешедән аерылгысыз дигән аңлатма да бирелә. Мәсәлән: Язмыштан узмыш юк; Туганнан калмаганны, үлгәннән калу юк; Җәрәбә салынган, язмышка язылган; Язмыш тактасына язылган юылмас.

   Язмыш тарафыннан кисәктән генә килгән һөҗүмне, күңелсезлекне кеше бик авыр кабул итә: Аяклы каза күрә; Башка бәла килде дип, башны ташка орып булмый; Бәла әтәч башыннан йөрми, кеше башыннан йөри; Бәла аяк астыннан чыга; Бәхетсезгә вакытсыз.
   Мәкаль һәм әйтемнәрдә язмыш концептын гомуми бәяләгәндә, кешенең язмышка ышануын, өмет белән яшәвен күрәбез: Акчаңны югалтсаң да, өметеңне югалтма; Өмет өзелсә дә, ризык өзелмәс; Өметеңне өзмә, күңелеңне бозма; Чыкмаган җанда өмет бар. 

   Шулай ук, халык иҗаты әсәрләрендә кешене үз язмышының хуҗасы булырга, көчле булырга чакырып әйтелгән гыйбарәләр белән дә очрашабыз: Язмыш синең тез астына китереп сукса, егылмас өчен якасына ябыш.
   Татар телендә язмыш сүзеннән фигыльләр белән түбәндәге аналитик формалар ясала: язмыш алдады; язмыш аймылыштырды (аерылыштырды); язмыш билгеләгән; язмыш бүләк итте; язмыш кушкан; язмыш тартып алды; язмыш тотып алды; язмыш ташлады; язмыш уйнады; язмыш урап үтте; язмыш җайлаган; язмыш хөкем чыгарган; язмышка язылган. Кеше уйлавынча, бөек көчнең кеше өстеннән хөкем итүе хәзерге һәм киләчәк заманнарда кабатланып килә. Әлеге форма хәерге заман фигыльләре белән түбәндәге грамматик семантикада белдерелә: язмыш аермасын; язмыш бирә; язмыш бүләк итә; язмыш иркәли; язмыш уйный; язмыш хөкем итә; язмыш суга; язмыш шаяра, язмыш көлә.    

   Әдәби әсәрләргә килгәндә, аларда фаҗигале язмыш кара төс белән бирелә: кара язмыш.

   Күп кенә очракта әдәби әсәрләрдә язмыш сүзе ачы дигән сыйфат белән бергә очрый: ачы язмыш. Кеше язмышын билгеләүче көч Бүлеп бирүче, Уенчы, Режиссер, Җитәкче, Бурычка бирүче, Хөкемдар кебек төрле сурәттә бирелә.
   Һәр төрне мисаллар ярдәмендә карап китик. Язмыш – Бүлеп бирүче мәгънәсендә: Язмышның төрле җепләреннән үрелер ул тормыш. 
   Кешенең бу дөньядагы урынын билгеләп, тормыш җирәбә сала: тормыш безне артык шаяртмады.
   Уенчы мәгънәсендә: Язмыш аңа тормышта уйнар өчен бүтән роль әзерләп куйган (М.Кәрим).

   Татар телендә язмыш сүзе – хөкемдар мәгънәсендә кулланылганда, Алла күздә тотыла һәм Мәүлә, Раббы, Тәңре, Хак Тәгалә, Ходай сүзләре белән атала. Мәсәлән: Язмыш безне хөкем итсен [7:163].
   Шулай ук, телдә язмыш концептының түбәндәгечә кулланылышларын очратырга мөмкин. Язмыш – хыянәтче: Алла күзен йомды, дошман башта Рәсәй җирен канга батырды (Вакытлы матбугат язмаларыннан).

   Язмыш – вакыт: Кирәк бит: беренче карашка гади гына булган вакыйгалар яшүсмернең киләчәк язмышына йогынты ясады (Вакытлы матбугат язмаларыннан).
   Шул рәвешле, язмыш, кеше аңында бөек көч буларак, социаль функцияләрдә бирелә.
Икенче бүлек

Татар шигъри әсәрләрендә “язмыш” концептының кулланылыш үзенчәлеге

   Иҗат әһелләре исә, дини һәм мифологик ышануларны файдаланып, үз әсәрләрендә язмыш сүзен төрле мәгънәләрдә кулланалар. Татар поэзиясендә “язмыш” концептының кулланылыш үзенчәлекләрен ачыклау максатыннан без төрле шагыйрьләрнең төрле чорда иҗат иткән әсәрләренә күзәтү ясадык. 
    Язмыш сүзе Ходайдан бирелгән мәгънәсенә туры килгәндә, түбәндәгечә яңгыраш ала:
       Кыш, буран, салкын һава, яфрак кадәрле кар төшә, 

       Җил куа карны, һаман да кар “төшәм” дип тартыша.

       Сызгыра җил, ыжгыра, тик кар буранын арттыра;
       Шул вакыт мәсжед катында бер карт тора.

       Кичә-көндез ушбу җирдә, Тәңренең язмыш көне

       Капчыгын тоткан, сорана җәй вә көз, яз, кыш көне.

   (Г.Тукай “Теләнче”)

   Әлеге шигырьдә картның язмышы Ходай кулында икәнлеге аңлашыла, ул үз язмышы үзгәртә дә, аның хуҗасы да була алмый.
       Кара җирдән ап-ак бәхет эзләп,

       Картлар киткән, киткән малайлар.

       Әйтерсең лә далаларга китеп

       Язмышыннан качкан бала бар...

   (Р.Вәлиев)

       Ә хатыны тап-тар бүлмәсендә

       Көтте кара малай.

       Язмыш көтте, җилдән бишек асып

       Кәкре карамага.

   (Р.Вәлиев “Көтү”).

   Әлеге шигырьләрдә кешенең язмышы, өмете, киләчәге Ходай кудында икәнлеге аңлашыла. Кеше үз генә көчсез булуын күрәбез.
   Дәрдмәнднең “Кыйтга” шигырендә фәләк сүзе белән бирелә.

       Һөҗүм иткән фәләк җир-җир корып дам

       Ишет милләтнең ул фөрьяд вә зарын!

Искәрмә: фәләк – тәкъдир, язмыш; җир-җир – һәр җиргә; корып дам – ау, тозак корып; елау – сыктау.

   Шигырьләрдән күренгәнчә, ХХ гасыр башында, төгәлрәге 1905-1906 елларда язылган шигырьләрдә “язмыш” иске сүзләр белән һәм дини мәгънәдә бирелә.

   Тәкъдир сүзе белән аталуы ХХ гасырның 90 елларында да күзәтелә.

       Тәкъдирме бу?

       Явыз ихтыярмы?

       Безнең утны кемнәр сүндерде?

       Үз нәҗесе белән уйный Ватан.

       Барып җиттек –

       Ватан тилерде.

   (Зөлфәт “Ялгыз сандугач”, 1992).

   Яшәеш мәгънәсендә кулланылышы: 

       Утлы күзләр атып яна мәгърур кала.

       Елантауда кешни яралы яу аты.

       Безнең язмышларны әрдәләнәп өеп,

       Безнең данны

       алар

       шул учакка атты.

   (Зөлфәт “Сөембикәнең хушлашу догасы”, 1978).

       Мин йотлыгып эчәм бу дөньяны!

       Әллә соң бу үзе – язмышмы?...
       Җем-җем килеп кар астында ага

       Мәхәббәтем минем язгы су...

   (Зөлфәт “Язгы су”, 1992)

   Тормыш мәгънәсен аңлата.   

       Сәхнәгә чыгуга һәрвакыт

       Нигәдер телләрем бәйләнә.

       Әйтерсең язмышым шушында

       Түгәрәк бәхеткә әйләнә.

   (Р.Вәлиев “Театр”)

   Язмышка нәрсә язылган, шуны күрү мәгънәсендә түбәндәге юлларда кулланыла:

       Язмышыңнан китеп булмый ла ул,

       Ник җиде кат күккә качмыйсың...

       Моңсуландым, битләремә тамды

       Күз яшедй яңгыр тамчысы.

   (Р.Вәлиев “Очрашу”)

   Һәркем үз язмышын үзе сайлый мәгънәсен белдереп килгән очракны күзәтик:

       Кара чәчле нефть малаеның

       Катлам-катлам уе тирәндер.

       Мең катламны бу катмарлы җирдә

       Син сайлаган язмыш – Бердәнбер.

   (Р.Вәлиев “Бердәнбер”)

   Кеше туганда ук аның язмышы билгеле булуын аңлаткан юллар белән Р.Вәлиевның Ф.Мөхәммәтшинга багышлап язылган “Бердәнбер” шигырендә танышабыз.

       Исемеңне мулла дөрес кушкан, –

       Язмышыңны алдан белгәндер;

       Гарәп сүзе – Фәрит, татарчасы – 

       “Һич тиңдәшсез” була, “Бердәнбер”.

   (Р.Вәлиев “Бердәнбер”)

   Югарыдагы шигъри юлларда Р.Вәлиев бөеклеккә күтәрелгән, данга ия булган язмышлы кеше образын иҗат итсә, түбәндәге юлларда гади язмышка ия булган, ягъни туганда гади язмыш язылган образ тудыра. 

       Урамнардан җырлап узабыз без,

       Юллар безнең арттан иярә...

       Ай-йолдызга менеп булмас, ахры...

       Безнең язмыш гади иярдә.

   (Р.Вәлиев “Һәйкәлләр”).

   Түбәндәге юлларда да гади язмышка ия булган гади кеше образы белән очрашабыз. Беренче шигырьдә лирик герой үз язмышына бераз канәгатьсезлек белдерсә, ягъни югары үрләр яулый алмавына үкенсә, икенче шигырьнең лирик герое үзенең гади язмышыннан бик канәгать. Шундый язмышыннан аермавын, Ходайдан үтенеп сорый. Үтенү кабатлау ярдәмендә бирелә.

       Әй, язмыш, язмыш,

       Аерма мине кара икмәгем, сөтле чәемнән.

   (С.Хәким “Әй, язмыш, язмыш”)  

   Язмыш мәгънәсе “язсын”, “язмасын” кебек сүзләр ярдәмендә аңлатыла.
       Шундый чагы әле җанымның

       Язмасын ла тавыш беткән килеш

       Яшәү дигән җырга кушылу

       Һәм...теләнеп, артка карый-карый,

       Елак эттәй китү шыңшыну.

       Язсын безгә,

       Соңгы көчне җыеп,

       Ак болытка очып менәргә,

       Кинәт, йомып горур канатларны,

       Ташланырга ташка – түбәнгә.

   (Зөлфәт “Шундый чагы әле җанымның”, 1987).

   Гадәттә, теләкнең үтәлүен теләгәдә без, “язсын” дип, нәрсәнеңдер булуын теләмәгәндә “язмасын” дип әйтәбез. Әлеге сүзләр теләкнең үтәлү-үтәлмәвен белдерү чарасы булып та тора.

     Язмышка ачынып язылган юлларны М.Җәлил иҗатында очратабыз.

       Язмыш көлде, үлем, кагылмыйча,

       Үтте минем тирәләп.

       Нишлим, нишлим соңгы минутларда

       Пистолетым итте хыянәт!

   (М.Җәлил “Кичер илем”)

   Сугыш чорында яралы күңелле шагыйрь йөрәгеннән төрле сүзләр ташый. Бер вакытта ул  язмышына ачына, икенче юлы аңа өмет белән карый.

       Шатландырса язмыш күңелне,

       Кавыштырып ирек-сердәшкә,

       Багышлармын калган гомеремне

       Ирек өчен изге көрәшкә.

   (М.Җәлил “Ирек”)

   Түбәндәге юлларда шагыйрь язмышка өмет белән мөрәҗәгать итә.
       Айлар түгел, еллар...авыр хәсрәт

       Тавы булып торды йөрәктә.

       Бер минутлык күрешү бәхете белән

       Инде, язмыш, мине бүләклә!

   (М.Җәлил “Аерылу”)
   “Бер кызга” шигырендә язмыш аеруны белдерсә дә, шагыйрь язмышка ышаныч белән карый, анда күңеленә юану таба.

       Аерса да безне язмыш җиле,

       Алып китеп сине еракка,

       Киңәшем шул: җирдә иң кадерле,

       Бу дуслыкны, бәгърем, югалтма!

   (М.Җәлил “Бер кызга”).

   Түбәндәге юлларда исә, шагыйрь язмышның аеруын авыр кабул итә, аеру аның йөрәген яралый.

       Очраштырдың безне нигә, язмыш,

       Аерасын белгәч алдан ук?

       Яраламый гына чыгамыни

       Ике җанны тоташтарган ук?!

   (Ф.Яруллин “Очраштырдың безне нигә, язмыш”)

   Алдагы шигырьдә билгесезлек мәгънәсендә бирелә. 

· Өч баламны, очар кош итеп,

Мин очырдым ерак далага.

Әйтегезче, зинһар, үз итеп,

Сагыш белән тулган анага:

Кайда өйри минем улларым?

Ана күңеле тели белергә:

Кая илтә язмыш юлларын,

Җиңүгәме әллә үлемгә? 

   (М.Җәлил “Ана бәйрәме”)

   Әлеге юлларда ана күңелен балаларының билгесез язмышы борчый, шул мәгънәне аңлау өчен өзекне тулысынча китердек.

   Язмышка ризалык белдерү, канәгать булу, язылганнарның тормыш белән туры килүен түбәндәге юлларда күрәбез.

       Безнең заман – гаҗәп заман,

       Безнең язмыш – безгә таман,

       Әйтәм әле, әйтәм һаман:

       Җиргә хуҗа булсын кызлар.

   (Р.Вәлиев “Кызлар”)

   Язмышның яшәеш белән туры килүен шагыйрь таман сүзе белән белдерә.

   Язмышка, яшәешкә канәгатьлек белдергән мәгънә түбәндәге юлларда да чагыла.
       Язмыш мине алга әйдәде дә...

       Гомер бирде, чәчәк бәйләмедәй.

       Язмыш мине тагын алга әйди,

       Чәчәкләрдән бәйләм бәйли-бәйли.

   (Р.Вәлиев “Чәчәк бәйләме”)

   Югарыда игътибарга алынганча, телебездә “халык язмышы”, “милләт язмышы” кебек сүзтезмәләр дә кулланыла. Әлеге очракта язмыш сүзенең мәгънәсе гомумиләштереп бирелә. Шул мәгънәнең шигырьдә кулланылышын күзәтик.

       Уртак тарих, уртак язмышның
       Уйлый-уйлый усал чорларын,

       Мин унҗиде яшьтә татарның

       Сагыш тулы җырын җырладым.

   (Р.Вәлиев “Охшаталар мине татарга”)

   Әлеге юлларда шагыйрь милләтнең аянычлы язмыш кичергән чорын иҗат итә.

   Метафора булып килү очрагына түбәндәге юлларны карап үтәбез.
       Язмыш ханым усал,

       кайчак, юри шаян...

       Үсү юлларында

       иманыңа таян!

   (Р.Фәйзуллин “Үз-үзеңә таян!”)

   Әлеге юлларда язмышның бертөрле генә булмавы, тормышта төрле хәлләр очравы да искәртелә.

   М.Җәлил исә, язмыш сүзен кулланмыйча гына, мөрәҗәгать итә. Шагыйрьнең үпкәсе, әрнүе яңгырый.

       Аерып мине анам – Ватанымнан,

       Кай җирләргә китереп ташладың.

       Еласам да үксеп, үз илемнең

       Туфрагына таммый яшьләрем.

   (М.Җәлил “Соңгы үпкә”)

   Язмыш – Хуҗа мәгънәсенә Р.Зәйдулланың шигырь юлларын китерергә мөмкин.

       Үз язмышын башка халыкларга

       Тапшырган да

       татар – мескен кавем.

       Тыңлап ята хәзер хуҗаларының

       Үз исеменә матәм уйнатуын.

   (Р.Зәйдулла “Матәм”)

   Халкының язмышы өчен шагыйрьнең күңеле әрни, йөоәгенә кан сава.
   Югарыда карап узган мисаллардан күренгәнчә, шагыйрьләр язмыш сүзенең төрле мәгънәләрен кулланып иҗат итәләр. Шигырьләрдә аларның күңел халәтләре иҗат ителә. Кеше үз тормышында төрле хәлләргә юлыга, шул вакыйгалар аның яшәешенә йогынты ясый. Шуннан чыгып, язмышка үпкәләү дә, борчылу да, ышану да, өмет һәм канәгатьлек билгесе дә туа.
   Заманча җырларга игътибар итсәк, язмыш сүзенең төрлечә кулланылышы белән очрашабыз. Мисалларны карап китик.
       Очраштык без ялгыш кына,

       Адаштырып язмыш кына.

       Шатлык түгел, йөрәкләрдә,

       Сытып тама сагыш кына, - дигән юлларда язмышның үзгәрүчән, алдавыч булуы турында языла.

       Сөю диеп ялгышканмын икән,

       Язмыш мине тагын алдады.

       Мәхәббәттән өмет өздем инде,

       Башка ышанычым калмады, - дигән юллар да язмыш тарафыннан алданган, үз мәхәббәтен тапмаган бәхетсез яшь кешенең хисләре турында.

   Шулай да, һәрбер уңышсызлыкны язмышка гына сылтау белән дә килешеп бетәргә мөмкин түгел. Кеше Аллаһыдан бирелгән язмыш юлыннан барамы, әллә гөнаһлар кылып, Ходай биргән бәхетле язмыш юлыннан тайпылганмы, монысын өйрәнү тел белеменең вазыйфасына керми. Шуңа күрә без, язмыш сүзенең мәгънәсенә грамматик анализ ясау белән чикләнәбез. 
   Кайбер очракларда “язмыш” сүзе әдәби әсәрнең исеменә үк чыгарыла. Мәсәлән: Ф.Яруллинның “Яралы язмышлар” повесте, З.Кадыйрованың “Язмыш сынавы” повесте, А.Хайретдинованың “Язмыш сынавы” хикәяләр җыентыгы, “Язмыш” дигән новеллалары бар.

   Заманча җырларда “ачы язмыш”, “язмыш җилләре”, “язмыш бураннары” кебек тезмәләр дә еш күзәтелә.

   Нәтиҗә ясап шуны әйтергә мөмкин: татар тел белемендә “язмыш” концептын төрле яклап өйрәнү, аның төрле әсәрләрдә лексик, грамматик, семантик яктан кулланылыш үзенчәлеген ачыклау киләчәктә бурыч булып кала. Әлеге тема безнең чорда актуаль булып калуын дәвам итә.

Йомгак       

   Хезмәтне язу барышында “язмыш” концептының татар телендә түбәндәге семантик җыелмалары билгеләнелде:
1. Кеше теләгенә бәйсез рәвештә, хәлләрнең агышы, тормыш вакыйгаларының агымы.

2. Өлеш, кисәк.

3. Киләчәк; нәрсә язган, шул булачак.

4. Нәрсәнең дә булса яшәү тарихы.

5. Дини мәгънә; Кешегә Алла тарафыннан язылган язмыш.

6. Кеше – үз язмышының хуҗасы.

7. Бәхет.

8. Байлык, милек, халәт.

9. Үлү.

   Шулай ук, язмыш сүзенең кулланылыш аспекты төрле булуы да билгеләп үтелде. Мәсәлән: Язмыш һәм ихтыяр; язмышның бертөрлелеге һәм үзгәрүе, бәхетле һәм бәхетсез язмыш; гадел һәм гадел булмаган язмыш; кешенең язмышка мөнәсәбәте, булдыра алу, алмавы; язмышны үзгәртә алу мөмкинлеге, актив һәм пассив яшәү.

   Татар тел белемендә язмыш сүзе беренче чиратта, начар, күңелсез мәгънәсендә килә. Әлеге очракта кеше үз язмышын тыныч кына кабул итәргә тиешлеге аңлашыла. Шул ук вакытта бар нәрсә дә кешенең үз кулында, кеше үзе генә үз язмышын яхшы якка үзгәртә ала дигән мәгънәдә дә килә. 

   Шигъри әсәрләрдә без язышның Ходай тарафыннан бирелүе, кешенең үзгәртергә көче булмавы, гади язмыш вәкилләре, бөек язмышка ия булган лирик геройлар белән таныштык. Язмыш белән бәйле рәвештә лирик геройларның өмете, үкенүе, чарасызлыгы да төрле грамматик формалар ярдәмендә ачыла. Бер очракта кабатлаулар ярдәмендә бирелсә, икенче очракта фигыльнең аналитик формалары ярдәмгә килә.

